MGA SIDAY

Ha Salog

Ha ligid han salog

Nga ak pahuwayan

Imo gud la tingog

An hinbabatian.

Dit hat nga kasulgan

Nga at pariguan

Im la ak linudpan

Pag-utnga diin man.
Haganas han kasulgan

Nguyngoy han ak dughan

Diin daw sampigan

Saad naanod man.
Ak nala huronan

Inin pahuwayan

Bang ka manla hiutkan

Akon masapod man.

O bangin pagtaob

Pagsuba han sulog

An gugma nga naanod

Sumakay han anod.
Ilahas nga Dumaraga

Dit ha am bukid

May dumaraga, 
Ilahas, naglilinigid

Babri-on na nam nga pugas.

Ak gin-ininaw

Ginsinunod han ak kulaw

 Sus! an am pugas

Han ilahas ginpupuyas.

Kon ak daphagan

Sigurado kakalasan

Kon ak hikaptan

Bangin ak pagpurupot-an.

Siayan ko daw

Kan ilahas aragi-an

Ha ak pagtibaw

Luyloy ko sab-uhan.

Bis ka pa iday

Sugad han ilahas
Kon say ko mahidakpan

Kaalin mapapas

Kon makugud-kuguran.

Dakop-dakopay, Taru-tagboay
Hadto
Agsob kit mag-uyas
Dakop-dakopay,
Taru-tagboay.
Hadto
Pirmi ka kasot

Makuri ak nim hitultolan,
Hidakpan.
Yana
Iba na an at uyas

Ako na an kasot
Ako na an taya
Akon gindadakop,

Gintututol
An im gugma.
Latayan han Gugma
Burungon pa hadto

an ak sungad ngadto

Han latayan

nga am estambayan

An akon hi Inday

hiyok pirmi ha kalipay

Kay ha bug-os nga adlaw

haros magkinapotay.

Didto han latayan

kami natutugpasan

Didto napapadngan

lamrag han kalangitan

Didto ginlalawagan

bolan, kabiton’an

Didto nadugtong

gugma ginsaruan.

Madumog man an latayan

Mabari man ha kaihaan

An gugma nga am ginsaaran

Padayon nam pagtatabuk-tabokan.

Pagliay-liay

Di akos balikan

Dalan gin-agian

Bis pa pagtuigan

Dinhi’n kadalanan.

Ma waray man dalan

Dit ha may unhan

Ak gud paghahadsan

Nga may la agian.

Harani la udog

An ak uulian

Lugaring na di ak

Nga im masasabtan.

Kakuri gad udog

An pagliay-liay

Bis an im balay

Us nala ka piktaw.
Saruyong

Dinhi’n at alogan

Saluron ta

An at mga hingyap

Pun-a ta

An at mga paglaom.

Ay ta pagkaragi

An kada turo

Nga maghuhuwas

Han at kauhaw

Ha kada tagsa.

Pasagdi ta maglapwas

An at mga inaabat

Bis pa paglumoton

In nga at alogan

Ug an at surudlan

Ug hi kita.

